
Jaurlaritzak prostituzioa arautu nahi du bere esku dituen eskuduntzetan 
Gizarte Gaietako Sailburuordetzak datorren urterako amaitu nahi du prostituzioaren arloan esku hartzeko plana, sexu zerbitzarien «eskubide eta betebeharrak» bermatzeko 

iñigo bilbao - BILBO 

Eusko Jaurlaritzak prostituzioaren jarduna arautu nahi du eta, horretarako, bere esku dituen eskuduntzez osasuna, lan mundua, segurtasuna, e.a. baliatuko da. Horixe dio Prostituzioaren Alorrean Esku-hartzeko Euskal Plan Osokoa-ren zirriborroak. Txostena Gizarte Gaietako Sailburuordetzak prestatu du eta, berriak jakin duenez, Gasteizko agintarien asmoak betetzen badira, plana prest edukiko dute datorren urteko maiatzerako. 

Prostituzioak batez ere emakumezkoei dagokien aldaeran gorantz egin duen ekonomia sektorea dela aitortu dute planaren zirriborroan. Horretaz jabeturik, Jaurlaritzak sektorea arautu egin nahi du, «jarduera ekonomiko eta profesional horri legokiokeen lan arloko legeriaren arabera». Horrekin prostituzioan dabiltzan gizon eta emakumeen «eskubideak eta betebeharrak bermaturik» geratuko lirateke, «langile eta herritarrak diren aldetik», dio txostenak.Zirriborroa prestatu dutenen iritziz, egitasmoa bera ez da nahikoa izango eta, berau finkatu eta sendotzen den heinean, «jarduera hori arautuko duen araudi edo legea egitearen egokitasuna» aztertu beharko dute EAEko agintariek. «Hala eta guztiz ere», zehaztu dute aipatutako iturriek, «lege bitartekoak gerora erabili beharrekoa izan beharko du; prostituzioa agerikoa egin eta jendartean horren inguruko eztabaida sortzeko garatu beharko ditugun bestelako jardueren ostean erabili beharrekoa, alegia», diote. 

Planaren xede nagusia prostituzioa bera lanbide jarduera bezala «aratu eta duin bihurtzea» dela nabarmentzen du idatziak. Jaurlaritzak, horretarako, jardueran sartuta dauden beharginen bizi-kalitatea hobetzeko balio izango duten proposamenak ipiniko ditu mahai gainean.Egitasmoak balio izan beharko du, gainera, emakume eta gizon prostituituen mesedetan lanean dabiltzan talde eta elkarteen premiei erantzuteko, eta sektoreko enpresa eta profesionalen proposamenak jasotzeko. Izan ere, planaren eginkizunetako bat prostituzioaren beharginak batu eta euren elkarteak osa ditzatela sustatzea izango da.Jendartean ere eragin nahi dute agintariek, herritarrak jabetu daitezen besteak beste «emakume immigranteek sufritzen duten abusuaz». Idatzian ohartarazi dutenez, berton legez kanpo egoteagatik emakumeok «ez dute askatasunik» eta «babesik gabe» daude beraien buruaz ezer erabakitzeko.Jaurlaritzaren ustez, behar-beharrezkoa da erakundeek elkarrekin gogoeta egin dezaten gai horren inguruan, eta bide horretan aldundi eta udalekin bat egiteko asmoa dauka.Horrekin guztiarekin gogor egin nahi dio prostituzioari buruz nagusi bide den «jarrera abolizionistari»; planaren sustatzaileen ustetan, iritzi horrek «estigmatizazioa, klandestinitatea eta, azkenik, marjinalitatea besterik ez dakarrelako».Angel Eliasen esku dagoen sailburuordetzak argi dauka arrazoi ugari dagoela plana bera justifikatu eta horren premia azpimarratzeko. Justiziazko eta lanbide arloko arrazoiez gainera, Jaurlaritzak dio balio izango duela adingabeen prostituzioari jazarri eta haren aurka egiteko. 

Genero ikuspegia indartu 

Egitasmoak prostituzioan borondatez sartuta dauden emakume eta gizonen errealitatea arautu nahi badu ere, egileek argi utzi nahi izan dute nabarmena dela horren atzean dagoen genero ikuspegia: «Prostituzioan sartuta dauden gehienak emakumezkoak direlako, eta bezeroak berriz, gizonezkoak». 

Ikuspuntu horrek, hala ere, ez ditu ahazten sexu zerbitzuak eskaintzen dituzten gizonak, eta are gutxiago emakume transexualak, azken hauek «berdin-berdin sufritzen dutelako genero eta sexu bereizkeria». Zirriborroa egin dutenentzat, berdina da emakume guztiek, biologiko zein transexualek, nozitzen duten bazterkeria. «Guztiak, hau da, arau patriarkala bete ez, eta genero aginduei jaramon egiten ez dieten emakume horiek guztiak, puta berbarekin izendatzen dituzte».Helburuak, arrazoiak eta enparauak zehaztu ostean, planaren zirriborroak prostituzioan eragina duten lege eta araudiak aztertzen ditu. Hasi, gai horren inguruan historian zehar hartu diren jarrerak zeintzuk izan diren argituz, hasten da: jarduera debekatu dutenak, arautu egin dutenak eta abolizionismoa. Azken horretan, «prostituzioa bera debekatzen ez bada ere, ez da arautzen eta delitutzat hartzen dira proxenetismoa eta esplotazioa», azaltzen da txostenean.EAEko eremuan indarrean diren lege eta araudiei dagokienez, zirriborroan Espainiako Zigor Kodeak dioena aztertzen da hasteko, bertan prostituzioa bera ez, baina proxenetismoa, indarrez behartutako jarduerak eta adin txikikoen erabilpena zigortzen direla nabarmenduz. Idatziak ondoren aipatzen ditu Atzerritartasun Legea, Bilboko Udalak prostituzio etxe edo tabernen inguruan onartutako Udal Arautegia, eta Espainiako Gobernuak gai beraren inguruan 2003. urtean onetsitakoa. 

Eragileen esku-hartzea 

Egitasmoa bera osatzeko, Jaurlaritzak prostituzioarekin inolako lotura duten gizarte eragile guztien iritzia jakin nahi izan du. Planari emandako ikuspegia baliozkotu eta egungo errealitatearen diagnostiko bateratua egiteko ez ezik, harremanak balio behar izango du hartu beharreko neurriak eragileekin osatzeko, eta zeintzuk ekintzak lehenetsi behar diren zehazteko. 

Gizarte Gaietako sailburuordetzak joan den astean deitu zituen eragile horiek guztiak, eta Bilbon egindako batzarrean plana egiteko prozedura azaldu zien. Gainera, beraiei eskatzen zaizkien ekarpenak zeintzuk diren azaldu, eta horretarako egin diren lan taldeak osatu zituzten lehenengo batzar horretan.Sei lan talde osatu zituzten Jaurlaritzaren egoitzan egindako bileran: informazioaz, sentsibilizazioaz, elkarteen sorreraz eta esku-hartzeaz arduratuko dena; immigrazioaz eta lege aholkularitzaz arituko dena; osasunaz, hirugarrena; gizarte sorospenaz arduratuko dena, bestea; enplegua, lan mundurako trebakuntzaz arituko dena, hurrengoa; eta segurtasunaren arloa landuko duena, azkena.Lan talde horiekin batzarrak egingo dituzte hilaren 26an hasi eta 28a bitartean, eta hortik jasotako ekarpenekin Jaurlaritzak planaren proposamen teknikoak osatuko ditu datozen hileetan. 

